Микротемы :

1) Ата-бабаңның туфрагы бит ул!

2) Үткән гомерләр
3) Иске авылның бер яме дә юк
4) Иске авылны сагынып утыру һич килешә торган эш түгел инде

5) Бабасы үзенең Каракошын һаман сагына

6) Кайтып күр, кызым

7) Бабасының әйткән сүзләре уйландырды
8)  Бабай васыятен үтәү
Туган нигезеңдә яшәү нинди ләззәтлек, рәхәтлек! Һәркемгә шушы бәхет тияме соң!? Юктыр, чөнки кемдер үз туган җирен, нигезен корыта, оныта; кемдер аннан аерылырга мәҗбүр. Тик менә шушы туган нигезеннән аерылырга мәҗбүр булган өлкән буын кешеләре моны бик авыр кичерә. 

Клараның бабасы да аңа, ата-бабаларының туган җирләрен, туган нигезләрен кайтып күрүне васять итеп әйтеп калдыра. Бабасы мәрхүм булгач кына кыз бу турыда ныклап уйлана башлый һәм Каракошка кайтырга җыена. Ә бит бабасы өчен бу авыл - аның балачагы, беренче мәхәббәте, сагыну-юксынулары. Алай гына да түгел әти-әнисе, карчыгы җирләнгән урын. Бабасының хәтирәләре, истәлекләре... Ә бабай шушы изге җирдән еракта яшәргә мәҗбүр. 

Их, язмыш! Ни өчен син кешене үзенә кадерле җирдән аерасың? Мондый язмышка дучар кешеләр туган җиренең бер тамчы суын татып карарга, күкрәк тутырып туган як һавасын суларга хыялланып яшиләр бит.

Әмирхан Еникиның “Әйтелмәгән васыять” әсәрендәге Акъәби дә бит балаларының Юлкотлыны, аталарыннан калган нигезне онытуларына борчылып яши, күңеле сыкрана. Авырып киткәч тә чит җирдә үлү, чит җирдә ятып калудан курка. Аның да якыннары җирләнгән авыл зиратында җирләнәсе килә. Туган туфрагыннан аерыласы килми карчыкның.

Гомер буена авылда яшәгән, шунда хезмәт иткән кеше чит җирне, шәһәр тормшын кабул итми. Таш кала аларны һәм, киресенчә, алар таш каланы кабул итә алмый – керсез җаннарына тынгы таба алмыйча, чәчәк кебек сулалар. 

       Мин – бәхетле кеше. Туган авылым, йортым, нигезем бар. Минем әбием балалары бергә җыелган чакта еш кына: «Мин үлгәч кемгә калыр инде бу йорт, кем карар аны!?» – дия иде. Менә бит туган нигез шаулап-гөрләп тора, без анда яшибез. Әтием ата-ана нигезен тергезеп, яңартып җибәрде, әбием исән чактагы кебек ихата гөрләп тора. Туган туфрак (нигез) — үткән белән бүгенгене тоташтыра.
     Йомгаклап шуны әйтергә кирәк, Әмирхан Еники һәрвакыт мөһим булган проблеманы күтәрә. Борын-борыннан туган йортка, туган җиргә булган мәхәббәтне халык бөтен нәрсәдән дә кадерлерәк, изгерәк итеп күргән. Һәркемгә дә тәү тапкыр кояшны, йолдызларны күргән, тәүге тапкыр тәпи баскан, беренче мәртәбә табаннар туган туфрак җылысын тойган, зур дөньяга алып чыккан җир кадерле һәм якын. Бигрәк тә туган җир кешегә читкә киткәч, иң якын, иң кадерлесенә әверелә. Туган илгә олы мәхәббәт тойгысы да менә шушы бәрәкәтле туфрактан, газиз җирдән- туган йорттан  башлана.
